
Siunnersuut pillugu: Nunatsinni innarluutilinnik sullissisuusut ilinniagaqarnissamut 

piginnaanngorsarnissamullu pisariaqartitaat aallaavigalugit Naalakkersuisut 

iliuusissamik suliassamullu piareersaasiamik innarluutilinnik sullissinermi 

piginnaanngorsarnissamut pisariaqartitat tamakkiisumik pigilernissaannut 

tikkuussisunik UPA 2015-mut saqqummiusseqqullugit peqquneqarnissaannik 

Inatsisartut aalajangiiffigisassaattut siunnersuut.  
 

(Inatsisartunut ilaasortaq / Medlem af Inatsisartut Ruth Heilmann, Siumut)  

Partii Inuit maluginiarparput, siunnersuuteqartup anguniaraa, Nunatsinni innarluutilittatta 

sullinneqarnerini sulisuusut ilinniarnissamut piginnaanngorsarneqarnissamillu pisariaqartitaat 

ataatsimut isigalugit, Naalakkersuisut iliuusissatut pilersaarummik UPA 2015’imi 

saqqummiusinissaannut peqquneqassasut. 

Taamalu naalakkersuisumit akissuteqaammi erserpoq, annertuumik innarluutillit akornini 

sullissinermi ilinniagaqarnikkut piginnaanngorsaqqinnissamillu pisariaqartitat 

qulaajaavigineqarnissaat ilalernartinneqartoq. 

Tassungalu atasumik Naalakkersuisut erseqqissaatigaat, iliuusissatut pilersaarusiornissamut 

apeqqut attuumassutilik avaqqunneqarsinnaanngitsoq; tassalu annertuumik innarluutillit 

ilinniarsinnaanikkut inuutissarsiuteqarsinnaanikkullu sutigut qanorlu inuiaqatigiit 

periarfissiiumanersut. 

Siunnersuummut qulaani taaneqartumut Partii Inuit ima oqaaseqaateqassaaq: 

1. 

Partii Inuit naalakkersuinikkut soqutigisatsinnut naapertuuppoq, uuma siunnersuutip 

ingerlateqqinneqarnissaa siunniunneqassappat. Taamaattumik siunnersuut tamakkiisumik 

Partii Inuit ilalerparput. 

2. 

Partii Inuit qitiulluinnartutut isigaarput, inuttut oqaatsigut atorlugit ilinniartinneqarsinnaanerit, 

piginnaanngorsarneqarsinnaanerit pikkorissarsinnaanerillu ingerlanneqarnissaat. 

Tassani peqqut erseqqippoq; tassalu atuisut inuttut oqaaseqartuupput, taamaattumillu 

soorngunami aamma inuttut oqaatsivut atorlugit sullinneqarnissartik pisariaqartillugu. 

 Ullumikkumut tupinnaannartumik takujuarparput uagut inuit sullinneqarnitta iluani, oqaatsit 

paasisinnaanngisagut atorlugit sullinneqartarnerput. Tamannalu piaarnerpaamik 

unitsinneqartariaqarpoq!. 

3. 

Naalakkersuisut akissuteqaataanni maluginiarparput Inuusuttut Immikkut Ittumik 

Ilinniartinneqartarnerat Danmark’imi ingerlanneqartareersoq. 

Tassaapput uagut nammineq ingerlanniagassaagaluagut. Aasiit sullissinermik uagut nammineq 

inerisaasinnaanerput tassuunakkut mattunneqarpoq, aningaasarpassuillu Nunatsinniit asuli 

annissorneqarnerat qinikkaniit akueriinnarneqarluni. 

4. 

Qulaani taaneqartut aallaavigalugit Partii Inuit ujartorparput, iliuusissatut pilersaarusiornermi 

qitiusumik pingaartinneqassasoq: 

a) ilinniarnerit, pikkorissarnerit piginnaanngorsarnerillu oqaatsivut atorlugit maani 

nunami ingerlanneqarnissaat, 

b) annertuumik innarluutilittatta inuttut oqaatsivut atorlugit tamakkiisumik 

sullinneqarnissaat, 

c) annertuumik innarluutilittatta Danmark’imut ilinniariartortinneqartarneri 

piaarnerpaamik unitsinneqartariaqarpoq. Akisuvoq, sullissinitsinnut 

ineriartuutaanngilaq, qinikkallu tungaanniit akisussaassuseqanngitsuliornerulluni. 

 

Partii Inuit taama oqaaseqaateqarluta qujavugut. 


